Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Does gan Dduw ddim ffefrynnau! – Rhufeiniaid 2:11

“Mae pawb yr un fath. Does gan Dduw ddim ffefrynnau!”
(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu lun o’r ‘ffefryn’ mewn ffrâm.
.....

(Addaswch y stori i’ch siwtio, a chyfeiriwch at y llun bob tro dych chi’n sôn amdano/amdani.)

(Cliciwch ar y ppt i weld llun o ferch).

Pan oeddwn i yn yr ysgol roedd gen i athro o’r enw Mr. Jones (dewiswch enw i’ch siwtio chi) Doedd Mr. Jones ddim yn fy hoffi i. Dw i ddim yn siŵr pam. Ond, roedd Mr Jones wrth ei fodd hefo Mari (dewiswch enw i’ch siwtio chi).  Mari oedd ffefryn Mr. Jones. Bob tro roedd yna rhywbeth neis i’w wneud Mari oedd Mr. Jones  yn ei dewis.

Pwy oedd yn cael gofalu am gwningen y dosbarth? – nid fi ond Mari. Pwy oedd yn cael casglu arian cinio? – Mari.  Pwy oedd yn cael sefyll ar flaen y rhes i ginio? – Mari. Pwy oedd yn cael gofalu am ardd yr ysgol? – Mari. Roedd Mr Jones yn hoffi Mari’n fwy na neb arall yn y dosbarth. Hi oedd yn cael ei sylw i gyd, a doedd hynny ddim yn deg! Mari oedd ei ffefryn – ac yn anffodus pan oedd hi’n gwneud pethau cas doedd Mr. Jones ddim yn ein credu ni! Wwww – roedd yr holl beth mor annheg!

Dydi o ddim yn neis iawn pan mae gan rywun ffefryn! Mae nhw’n dewis y person yna drwy’r amser. Mae pawb arall yn gallu teimlo’n ‘left out’/ eu bod wedi eu gadel allan. 

Be dych chi’n meddwl fyddai wedi fy ngwneud i’n hapus yn yr ysgol? (Mr. Jones heb ffefryn, neu cael bod yn ffefryn!)

Mae pob un ohonon ni eisiau bod yn sbesial. Dyn ni i gyd eisiau i bobl eraill ein hoffi ni. Dyn ni ddim yn hoffi pan mae gan bobl ffefrynnau – oherwydd dyn ni’n gwybod fel arfer mai nid ni yw’r ffefryn.

(Cliciwch ar y ppt i weld y teitl a’r adnod).

Y newyddion da ydy ein bod ni i gyd yr un fath yng ngolwg Duw. Does dim ots os ydych chi’n dal neu’n fyr, yn wyth neu’n un deg wyth, yn dew neu’n denau, yn dda am chwarae pêl-droed neu hefo dwy droed chwith – does gan Dduw ddim ffefrynnau. 

Os dyn ni’n caru Iesu Grist does gan Dduw ddim ffefrynnau. Mae Duw’n ein caru i ni i gyd yr un faint. Iddo fo dyn ni i gyd mor sbesial â’n gilydd. 

(Clic ar y ppt i weld llun merch a bachgen arall).

Pa mor sbesial ydyn ni i Dduw? Mae Duw’n meddwl ein bod ni mor sbesial ei fod wedi anfon ei unig Fab, Iesu Grist, i’r byd i farw ar y groes ac atgyfodi (dod yn ôl yn fyw) er mwyn i bob un ohonon ni gael cyfle i ddod i adnabod Duw yn well. 

Dydi Duw ddim yn dewis un ohonon ni i fod yn ffefryn; dydi o ddim yn fy ngharu i yn fwy nac mae o’n eich caru chi. Mae Duw yn ein trin ni i gyd yr un fath. Dyna newyddion gwych!
Dwedwch yr adnod hefo fi,

Mae pawb yr un fath. Does gan Dduw ddim ffefrynnau!

Gweddi

Ein Tad, dyn ni i gyd yn hoffi bod yn sbesial a dydyn ni ddim yn hoffi pan mae pobl eraill yn cael mwy o sylw na ni. Maddau i ni mai pobl fel yna ydyn ni. Diolch O Dduw, ein bod ni i gyd yr un mor sbesial â’n gilydd i ti. Rwyt ti wedi’n caru ni gymaint  nes i ti roi dy unig Fab, er mwyn i bwy bynnag sy’n credu ynddo beidio mynd i ddistryw ond cael bywyd tragwyddol. Helpa ni i gyd i gredu yn Iesu Grist. Amen.

